
CARTA ABERTA AO ALCALDE DE SANXENXO

Sr. Alcalde:

No seu discurso de investidura manifestou que a súa politica nesta lexislatura se centraría en “corrixir o desequilibrio que aínda existe entre o rural e as vilas” e pediulle á oposición que no usara nin o urbanismo nin o turismo como armas políticas que puideran danar a imaxe de Sanxenxo no exterior. 

O día 14 de decembro cumpríronse 6 meses desde que vostede e os 9 “acompañantes” do PP se fixeron cargo do goberno municipal de Sanxenxo, tempo máis que suficiente para que se empezara a notar o cambio de rumbo na forma de gobernar para paliar as diferencias que vostede mesmo recoñecía, despois de 4 anos de goberno, mais polo contrario cada día que pasa este desequilibrio increméntase descaradamente. Do urbanismo e do turismo falaremos mais adiante.
Sr. Martín, díxonos, nun dos primeiros plenos, que nos ía dar unha marxe de tempo para que nos puxesemos ao tando dos temas do concello porque eramos novatos, e tiña razón, pero non se decatou que vostede tamén era novato en ter oposición -non me canserei de repetilo- e iso lévao, a vostede e os seus acompañantes, a perder máis tempo en tratar de descalificar ao BNG que a poñer reparo e solución os problemas que denuncia este grupo.
Os concelleiros do BNG de Sanxenxo somos persoas capaces e capacitadas que aprenden rápido, e diso deuse pronto vostede conta, por tal motivo preocupouse de non incluírnos en tantos organismos como puido (Terra de Sanxenxo, Nauta, Mancomunidade do Salnés, etc.), mofándose da democracia e da representatividade que os veciños nos concederon nas urnas, utilizando os argumentos duns estatutos feitos á súa medida e de legalidade dubidosa. Mais a nosa capacidade de traballo é ilimitada e pronto verá que pouco a pouco imos ir desmontando todo o seu entramado e as súas artimañas que, baixo engano aos veciños, son as que o manteñen no poder. Porque no BNG non pasa como no seu “equipo”, que é vostede só e mais un grupo que baila ao seu redor porque lles concedeu graciosamente uns emolumentos que nunca pensaron percibir nos seus traballos cotiáns, e que o abandoarán en canto cheiren que vostede empeza a perder apoios e poder. 
A fortaleza do grupo municipal do BNG radica en que, a diferencia dos concelleiros do PP, non nos moven as pretensions económicas, todo o contrario, móvenos a procura da riqueza e o benestar dos veciños e veciñas do concello de Sanxenxo. E iso á larga nótase.
Hai catro anos presentouse ás eleccións dun concello que tiña un goberno en decadencia, despois de unha longa tempada de liortas internas no grupo político que obstentaba o poder e que non solucionada os problemas máis fundamentais. Os veciños e veciñas de Sanxenxo viron en vostede ó empresario xoven, emprendedor e triunfador, que estaba apoiado por altos cargos da Xunta de Galicia e que podería facer que Sanxenxo saíra do impasse no que estaba sumido. Con estes antecedentes a súa victoria estaba cantada.
Gobernou 4 anos, e fixo cousas, era a súa obriga. Mais, como dí o refrán, non é ouro todo o que reloce. Porque a maioría das súas obras están baseadas na mentira e no hipotecamento das finanzas do concello, non só para a lexislatura actual senón para as vindeiras. Como exemplo máis salientábel podemos falar da piscina municipal, que vostede declarou a bombo e platillo que custara 596 millons de pesetas e non dixo que realmente ten asinados préstamos para a súa construcción por máis de 800 millóns de pesetas con vencementos para os anos 2.013 e 2.018. Non dixo que para pagar a actuación de Julio Iglesias, no mes de agosto do 2.002, asinou un crédito de 43 millons de pesetas, por plazo dun ano, que como non pudo ser pagado no seu vencemento, foi incluido, xunto con outros creditos a curto, noutro que por importe de 1.774.000 Euros (295 millons de ptas.) foi asinado, por decreto da Alcaldía, o pasado mes de Xullo, operativa que dubidamos sexa legal. Temos máis exemplos, pero non e iste o momento de falar deles.
Sr. Alcalde, con todas as obras que fixo nos 4 anos precedentes, ocultando a súa financiación, volveu a gañar as últimas eleiccions, pero non da maneira que vostede dí, porque si ben é certo que sacou mais votos que hai 4 anos, tamén é certo que se recortou a diferencia coa oposición en máis de 600 votos, por que recorde que votaron mais de 1.000 persoas máis que en 1.999.
Fágolle a recordante de todas estas cifras para que se decate que a oposición do concello de Sanxenxo representa o 43% dos veciños e con este aval, non podemos nin imos permitir que vostede siga facendo todo o que lle pete como fixo ata o de agora. No que leva da presente lexislatura tivo tempo máis que suficiente para darse conta de que si o que propón vai en beneficio da poboación ten todo o noso respaldo, polo que espero que a partir de agora troque a súa forma de gobernar e teña en conta que a corporación está formada tanto polo equipo de goberno como pola oposición.
Atentamente,





Roberto A. Fernández Lores






Voceiro do Grupo Municipal do BNG
